Імі ганарыцца Наваградская зямля

(аб выдатных навукоўцах, лёс якіх звязаны з Наваградчынай,
аб іх працах і ролі ў айчыннай і сусветнай навуцы)
· Тураеў Барыс Аляксандравіч (1868-1920)

· Карскі Яўхім Фёдаравіч (1861-1931)

· Дыбоўскі Уладыслаў Янавіч (1838-1910)

· Кіт Барыс Уладзіміравіч (1910)

· Раковіч АляксандрГаўрылавіч(1928)

· Кавалеўскі Георгій Васільевіч (1931)

· Конан Уладзімір Міхайлавіч (1934)

· Чамярыцкі Вячаслаў Антонавіч (1936)

· Мікалаеў Мікалай Віктаравіч (1955)
Тураеў Барыс Аляксандравіч. Акадэмік. Ён быў заснавальнікам рускай навукі аб старажытным Усходзе. У сваёй вузкай спецыялізацыі ён быў гісторыкам усяго "класічнага" старажытнага Бліжняга Усходу.

Барыс Аляксандравіч быў чалавекам рэдкай эрудыцыі. Ён валодаў егіпецкай мовай і быў самастойным даследчыкам тэкстаў. Валодаючы мовай, ён змог прачытаць шматлікія помнікі, якія захоўваліся ў замежных музеях, а таксама ў прыватных калекцыях Расеі і ўпершыню сталі даступныя навукоўцам усіх краін, дзякуючы яго публікацыям.

Барыс Аляксандравіч валодаў і іншымі мовамі старажытнага Усходу. Ён шмат працаваў з матэрыяламі па рэлігіі старажытнага Егіпта. Яго магістэрская дысертацыя была прысвечана аднаму з самых галоўных багоў егіпетскага пантэону – Taту.

Як навуковец, ён сфарміраваўся яшчэ да рэвалюцыі і ў далейшым захоўваў сваю пазіцыю. Адна з яго прафесійных асаблівасцей – асцярожнасць вывадаў. Б.А.Тураеў заўсёды пратэставаў супраць неабгрунтаваных абагульненняў.

Праца ўсяго яго жыцця “Гісторыя Усходу” – унікальны навуковы твор. У ім разглядаюцца не толькі палітычныя і культурныя аспекты гістарычных падзей, але і самыя розныя праявы жыцця народаў Усходу.

Як навуковец, ён зрабіў усё магчымае, каб закласці падмурак для школы рускіх навукоўцаў Старажытнага Усходу. Адзін з найбольш вядомых яго вучняў – В.В.Струве.

Карскі Яўхім Фёдаравіч. З'яўляецца заснавальнікам беларускага мовазнаўства і беларускай філалогіі. Нарадзіўся 1 студзеня 1861 года ў в. Лаша, што на Гродзеншчыне, у сям'і настаўніка. У 1868 годзе сям’я пераязджае на Наваградчыну ў в. Ятра. На другой радзіме скончыў пачатковую школу і вучылішча. Затым працягнуў навучанне ў Мінскім духоўным вучылішчы, далей – духоўная семінарыя. Там ён добра авалодаў стараславянскай і грэчаскай мовамі.

У 1881 годзе Карскі паступае ў Нежынскі гісторыка-філалагічны інстытут. Менавіта там пачалася яго навуковая дзейнасць. З'яўляюцца першыя друкаваныя працы па філалогіі. Пасля заканчэння, заняў пасаду настаўніка ў Віленскай гімназіі. У той час выходзяць яго працы "Обзор звуков и форм белорусской речи", "К истории звуков и форм белорусской речи". Гэтыя дзве працы сталі часткай дысертацыі, якую Карскі абараніў у Кіеўскім універсітэце ў 1893 г.

У тым жа годзе па асабістаму жаданню перавёўся выкладчыкам у Варшаўскі ўніверсітэт. У 1905 і 1908 гг. выбіраўся рэктарам універсітэта.
За навуковыя заслугі ў галіне этнаграфіі савет рускага геаграфічнага таварыства ўзнагародзіў Я.Карскага залатым медалём.
У 1896 г. у Маскве вучоны абараніў дысертацыю "Западно-русские переводы Псалтырей в XV - XVII вв.", і яму была прысуджана ступень доктара філалогіі. У гэтым жа годзе быў абраны членам Археалагічнай камісіі Маскоўскага археалагічнага таварыства, яшчэ праз некалькі гадоў Карскі выбіраецца членам-карэспандэнтам Таварыства прыхільнікаў старажытнай пісьменнасці.

У 1916 г. вучоны быў выбраны акадэмікам Расейскай Акадэміі Навук і пераехаў у Петраград. Там ён працаваў дырэктарам музея антрапалогіі і этнаграфіі, старшынёй слоўнікавай камісіі.

Яўхіма Карскага цікавілі пытанні паходжання беларускай мовы. Ім была створана першая гісторыя беларускай мовы, фальклору і літаратуры. Каля сарака гадоў навуковец працуе над манаграфіяй "Беларусы", якая складаецца з 3-х тамоў. На працягу 43 гадоў навуковай дзейнасці ім было напісана 96 кніг і 143 артыкулы.

Навуковец памёр 29 красавіка 1931 года на 71-м годзе жыцця. Смерць застала яго за працай над параўнальным слоўнікам славянскіх моў. Наш выбітны суайчыннік пахаваны ў Пецярбурзе на Смаленскіх могілках.

Дыбоўскі Уладзіслаў Янавіч. Таленавіты даследчык прыроды, навуковец з еўрапейскім імем, удзельнік паўстання 1863 года, ён доўгі час жыў і працаваў на Наваградчыне. Нарадзіўся ў маёнтку Адамарын Мінскага павета ў 1838 годзе. Яго бацька быў "вучоным агароднікам" і працаваў па найму ў паноў. Уладзіслаў быў апошнім, шостым дзіцём у сям'і. Уся сям'я Дыбоўскіх вызначалася вялікімі інтэлектуальнымі здольнасцямі, асаблівай павагай да прыроды..

Пасля заканчэння Мінскай дзяржаўнай класічнай гімназіі ў 1857 годзе ён паступае ў адзін з лепшых дзяржаўных універсітэтаў – Дэрпцкі. Там вучыўся яго старэйшы брат Бенедзікт, будучы прафесар Львоўскага ўніверсітэта. Пасля заканчэння вучобы і атрымання ступені кандыдата прыродазнаўчых навук вяртаецца дадому, на Наваградчыну. Галоўная прычына вяртання – паўстанне 1863 года, у якім удзельнічала ўся сям'я. За ўдзел у паўстанні Уладзіслаў Янавіч быў пасаджаны ў Мінскую турму, разам з ім адбываў пакаранне і бацька, у якога канфіскавалі ўсю маёмасць.

Як доўга навуковец прабыў у турме – невядома, аднак да працы вярнуўся у 1871 годзе і хутка абараніў магістэрскую дысертацыю і атрымаў вышэйшую акадэмічную ступень – доктара мінералогіі.

Працаваў у галіне біялогіі і сістэматызацыі малюскаў, чытаў лекцыі ва ўніверсітэце. Яго праца "Фауна бруханогіх возера Байкал" зрабіла яму імя ў навуковым ассяроддзі.

Здароўе было слабое, ён вымушаны быў пакінуць працу ва універсітэце. У 1878 годзе, ўзяўшы ў арэнду маёнтак Нянькава, пераязджае на Наваградчыну. У Нянькаве і Войнаве, дзе жыла яго сястра, прайшлі апошнія 32 гады. Тут навуковец працягваў над працу па вывучэнні малюскаў і губак. Пазней заняўся вывучэннем флоры Наваградчыны.

Выдаў два зборнікі прыказак, прымавак і загадак, сабраных на Наваградчыне.

Памёр Дыбоўскі ў 1910 годзе. Вальнадумец, чалавек прамы і сумленны, ён нажыў сабе ворагаў у асобе ксяндзоў-дэканаў, якія не дазволілі пахавадь яго ў Наваградку, побач з яго бацькамі. З дазволу мінскага губернатара яго пахавалі ў парку маёнтка Войнава. Помнік на яго магіле быў знішчаны ў 50-я гады. Кім? Дзеля чаго?

Кіт Барыс Уладзіміравіч. Будучы выбітны навуковец нарадзіўся 24 сакавіка 1910 года ў Пецярбурзе. Там прайшло і яго дзяцінства. Яго бацькі выехалі з в. Агароднікі Наваградскага павета на работу ў расійскую сталіцу. Там яны сустрэлі дзве рэвалюцыі і вярнуліся на радзіму. У 1926-1928 гадах вучыцца ў Наваградскай беларускай гімназіі, з 1928 па 1933 – студэнт фізіка-матэматычнага факультэта Віленскага ўніверсітэта. Пасля заканчэння якога працуе выкладчыкам матэматыкі. У той час многія маладыя настаўнікі ўключыліся ў барацьбу за адраджэнне беларускай мовы і культуры. Барыс Кіт не мог не далучыцца да гэтага руху. У выніку – два арышты: першы раз быў арыштаваны ў Наваградку, другі ў Вільні.
Пасля аб’яднання Беларусі ён зноў працягвае сваю асветніцкую дзейнасць. Становіцца дырэктарам Беларускай гімназіі ў Вільні. Аднаўляе працу зачыненай пры польскай уладзе беларускай гімназіі ў Наваградку. У 1940 годзе займае пасаду акруговага інспектара па Баранавіцкай вобласці.

У час нямецкай акупацыі працягвае арганізацыю і адкрыццё навучальных устаноў: адчыняюцца гандлёвыя інстытуты ў Маладзечна і Паставах, настаўніцкая семінарыя і прагімназія ў Наваградку. Сутычкі з акупацыйнымі ўладамі зноў прыводзяць да арышту. Пазбегнуць пакарання дапамагаюць яго былыя вучні.

1945-1948 годы жыве і выкладае матэматыку ў Заходняй Нямеччыне, адначасова вучыцца ў Мюнхенскім універсітэце.

Потым перабіраецца ў Амерыку, дзе праз нейкі час усталёўваецца на працу ў славутую фірму ракетных і касмічных даследванняў. Прымае ўдзел у працах над даследваннем і пабудовай міжкантынентальных ракетных сістэмаў. Ён выдае першы ў гісторыі падручнік па ракетнай тэхніцы і ракетным паліве. У час касмічнага бума быў запрошаны ў Вашынгтон у якасці дарадцы прэзідэнта па касмічных пытаннях.

У 1972 годзе пераязджае ў Заходнюю Еўропу і займае становішча прафесара Марылендскага ўніверсітэта. На працягу 18 гадоў выкладае матэматыку ў 40 амерыканскіх вайсковых цэнтрах у Еўропе.

Зараз Барыс Уладзіміравіч жыве ў невялікай кватэры ў Франфурце-на-Майне. Выдатна валодае беларускай мовай. У архіве Наваградскага музея знаходзяцца некаторыя яго рэчы. Частка з іх выстаўлена ў экспазіцыі.
Раковіч Аляксандр Гаўрылавіч. Бацькі Алеся родам з в. Лясок, Карэліцкага раёна. Пабачыўшы свет і перажыўшы лёс бежанцаў, яны сустрэліся ў роднай вёсцы. Нарадзілі трох дзяцей. Ад маці Алесь навучыўся рана чытаць і прайшоў фактычна усе ступені польскай і савецкай асветы: пачаў вучыцца ў Запольскай пачатковай школе, пасля шостага класа паступіў у польскую Наваградскую гімназію, у 1939 годзе, калі ў Наваградак пераехала Віленская беларуская гімназія - перайшоў туды. З 1942 года – зноў вучоба, бо на той час гэта была адзіная магчымасць пазбегнуць вывазу ў Германію. У гэты час ён сканчвае шасцімесячныя педагагічныя курсы і трохгадовую настаўніцкую семінарыю.
 Многія настаўнікі і навучэнцы пералічаных навучальных устаноў пазней быш рэпрэсіраваны і асуджаны на працяглыя тэрміны. Не абмінула гэта доля і Аляксандра Раковіча. Здарылася гэта 30 чэрвеня 1948 года, калі ён адслужыў 4 гады ў Чырвонай Арміі, трыбуналам войск МУС быў асуджаны на 25 гадоў пазбаўлення волі ў працоўных лагерах. Быў вызвалены ў 1956 годзе.

Пасля вызвалення ўзніклі перашкоды ў далейшай адукацыі – Алесь часова не мог вучыцца. Настаўніцкая семінарыя за адукацыю не ўлічвалася. Паступіць у інстытут ён не мог, здаць экстэрнам экзамены за 10 класаў – ужо позна. У выніку ён скончыў вячэрнюю школу з медалём, што нарэшце дало яму права паступаць у любую вышэйшую ўстанову. Аднак на дзённае аддзяленне яго не ўзялі, толькі на вячэрняе. Скончыў з вельмі высокім балам.

Пасля сканчэння, у 37 гадоў перайшоў працаваць у Інстытут матэматыкі і вылічальнай тэхнікі. Пачалося неспакойнае жыццё навукоўца. Без адрыву ад працы напісаў кандыдацкую дысертацыю.
За 35 гадоў працы апублікаваў каля 300 навуковых публікацый, больш за 29 манаграфій і брашур. У 1986 годзе абараніў доктарскую дысертацыю ў Маскве.

А.Г.Раковіч быў інтэлектуалам, адным з найбольш адукаваных людзей краіны. Ён унікальны чалавек. Сярэднюю адукацыю па савецкіх стандартах атрымаў толькі ў 31 год, вышэйшую ў 37. А навукоўцам стаў у кібернетыцы, якую савецкае кіраўніцтва доўга не прызнавала, называючы яе "буржуазнай ілжэнавукай".

Кавалеўскі Георгій Васільевіч. Доктар медыцынскіх навук. Нарадзіўся ў 1931 годзе ў в. Зеняўшчызна, вучыўся ў вясковых пачатковьгх школах. У час нямецкай акупацыі вучыўся ў беларускай прагімназіі. У 1948 годзе быў залічаны ў Мінскі дзяржаўны медыцынскі інстьггут. Пасля заканчэння працаваў судова-медычным экспертам і патолагаанатамам гарадской бальніцы Наваградка. З 1956 па 1959 гады працаваў у Гародні, а з 1959 па 1971 – навукоўцам у сістэме Сібірскага аддзялення Акадэміі Навук СССР. Навуковыя даследаванні сумяшчаў з працай патолагаанатама ў акадэмгарадку. Затым узначаліў лабалаторыю інстытута туберкулёза. Працаваў у Гародні і ў Мардоўскім універсітэце. У лістападзе 1992 года вярнуўся на Беларусь, а з 1993 года – на пенсіі.

3 1954 года – кандыдат медыцынскіх навук, з 1975 года – доктар медыцынскіх навук. У 57 артыкулах, змешчаных у савецкіх і замежных часопісах, Кавалеўскі прыводзіць і абмяркоўвае ўласныя эксперыментальныя дадзеныя па актуальных праблемах судовай медыцыны, паталагічнай анатоміі, агульнай паталогіі і інш. 

Конан Уладзімір Міхайлавіч. Нарадзіўся ў 1934 годзе 23 красавіка ў в. Вераскава. Скончыў спачатку гістарычны факультэт БДУ, працаваў у школе, а затым паступіў у аспірантуру АН БССР на спецыяльнасць “эстэтыка”.

Узяўся даследваць гісторыю эстэтычнай думкі на Беларусі ў 20-30 гады. Дысертацыя была абароненая ў 1964 годзе ў інстытуце філасофіі АН БССР. Яго навуковым кіраўніком быў сам акадэмік К.Атраховіч, больш вядомы як Кандрат Крапіва.

У 1968 годзе на аснове дысертацыі выйшла яго першая манаграфія. У часы жорсткай цэнзуры ў сваёй манаграфіі ён разглядаў асноўныя тэндэнцыі філасофскай думкі такіх суполак як "Маладняк", "Узвышша", "Полымя".

У.Конан сцвердзіўся ў некалькіх, дзіўным чынам спалучаных іпастасях: філосаф, мысліцель, архівіст-даследчык перыядычных выданняў і журналіст.

У 70-я гады У.Конан пачаў больш шчыльна вывучаць гісторыю беларускай эстэтыкі: у эпоху Адраджэння, сярэднявечча, старабеларускага часу. Даследаваў філасофскую думку Ф.Скарыны, С. Буднага, М.Гусоўскага, М.Сматрыцкага, М.Сарбейскага, С.Полацкага. Гэтае даследаванне сталася асновай доктарскай дысертацыі, якую ён абараніў у Маскве ў 1981 г. “Станаўленне эстэтычнай думкі Беларусі: X ст. -1917 год”. У гэтай рабоце ўпершыню была зроблена перыядызацыя філасофскай думкі на Беларусі.

Але асноўнае ў яго жыцці, як лічыць і сам Уладзімір Міхайлавіч, – гэта асэнсаванне чацвёртага беларускага адраджэння 60-х гадоў. Навуковец непасрэдна прымаў удзел у падрыхтоўцы наступных выданняў:

· Энцыклапедыя літаратуры і мастацтва Беларусі. 5 тамоў.

· Энцыклапедычныя даведнікі "Янка Купала", "Францішак Скарына і яго час".
· Факсімільнае выданне "Біблія" Ф.Скарыны.
Удзельнічаў у стварэнні Таварыства беларускай мовы імя Ф.Скарыны і Беларускага народнага фронту "Адраджэнне".

Чамярыцкі Вячаслаў Антонавіч. Нарадзіўся ў вёсцы Рабкі Дзятлаўскага раёна. Беларускі крытык і літаратуразнавец, культуролаг. Кандыдат філалагічных навук (1967г.), сябра Саюза Беларукіх пісьменнікаў (1993г.), лаўрэат дзяржаўнай прэміі Беларусі (1994г.).

З беднай сям'і. 3 1937 года яго сям'я жыла ў Наваградку. Тут скончыў беларускую школу. Вучыўся на аддзяленні беларускай мовы і літаратуры філфака БДУ (1953-1958гг.), працаваў настаўнікам у вясковай школе, быў карэктарам Маладзечанскай раённай газеты, інспектарам райана. У 1965 годзе скончыў аспірантуру ў інстытуце АН Беларусі, а зараз працуе там выкладчыкам і ўзначальвае аддзел стражытнай і новай беларускай літаратуры.

Друкуецца з 1952 года - вершы, артыкулы, рэцэнзіі. Выдаў даследаванні: "Беларускія летапісы як помнік літаратуры", "Гісторыя беларускай літаратуры: старажытны перыяд" і г.д.

У нашым музеі збіраецца фонд Вячаслава Антонавіча. Вялікая колькасць кніг трапіла ў бібліятэку музея, а таксама шэраг папер з яго асабістага архіва.

Мікалаеў Мікола Віктаравіч. Нарадзіўся ў 1955 годзе ў Шчучыне. Беларускі культуролаг, мастацтвазнаўца. Доктар філалагічных навук (1997г.). Дзяцінства правёў у вёсцы Нянькава. Скончыў СШ №4.
У 1972 годзе паступіў на гістфак БДУ, затым працаваў настаўнікам на Пастаўшчыне.

У 1978 годзе пераязджае ў Пецярбург і становіцца супрацоўнікам Расійскай Нацыянальнай бібліятэкі. Скончыў аспірантуру Ленінградскага інстытута культуры. З 1992 года чытае курс "Кнігазнаўства" ў Гродзенскім універсітэце.

Вывучае матэрыяльную культуру старажытнай Беларусі, гісторыю рукапіснай і друкаванай кнігі, афармленне кніг.

Выдаў даследаванні "Палата кнігапісная. Рукапісная кніга на Беларусі ў X -ХVІІІ стст." (1993г.).

